
DEEL 1 : STIGTING VAN DIE FONDS
1.
'n Pensioenfonds bekend as die "Persoonlike Portefeuljes Uittredingannuïteitsfonds" (die FONDS) is deur die volgende partye gestig met ingang van 1 Desember 1997, naamlik:


Sanlam Persoonlike Portefeuljes, 'n afdeling van Sanlam Lewensversekering Beperk aan die een kant en


R. Stumpf


W.R. Olivier


I. Marais 


G.J. Gehle


(die TRUSTEES) aan die ander kant, met die doel om voordele by aftrede of sterfte te voorsien ingevolge hierdie REËLS, soos van tyd tot tyd gewysig, in die belang van persone wat vir deelname aan die FONDS kwalifiseer. 

2.
Die bogenoemde partye kom ooreen dat hierdie REËLS 'n trust tussen hulle konstitueer en in besonder:

*2.1
Sanlam Persoonlike Portefeuljes (Edms) Bpk aanvaar die verpligtinge wat aan hom opgelê word ingevolge die REËLS; en

(wysiging effektief vanaf 01/10/2001)

2.2
die TRUSTEES aanvaar hul benoeming met die magte en pligte soos uiteengesit in die REËLS.

*3.
Die FONDS word geadministreer deur Sanlam Persoonlike Portefeuljes (Edms) Bpk, en het sy fisiese adres te h/v Old Oak en Twiststraat, Tyger Vallei, Bellville, Suid-Afrika. Die posadres van die FONDS is Privaatsak X5, Tyger Vallei, 7536.

(wysiging effektief vanaf 01/10/2001)

DEEL 2 : DEFINISIES
In hierdie REËLS, tensy die verband anders aandui, dra woorde wat in die WET omskryf word en nie hieronder omskryf word nie, die betekenisse wat in die WET aan hulle toegeskryf word, en alle woorde en uitdrukkings in die manlike vorm sluit ook die vroulike vorm in, en die enkelvoud dui ook op die meervoud, en andersom, en:

ADMINISTRATEUR beteken die ADMINISTRATEUR van die FONDS wat deur die TRUSTEES aangestel word; aanvanklik, totdat dit wetlik ter syde gestel word, sal dit Sanlam Persoonlike Portefeuljes, 'n afdeling van Sanlam Lewensversekering Beperk wees.

*AFHANKLIKE met betrekking tot ‘n LID beteken:

1.
’n persoon ten opsigte van wie die LID regtens aanspreeklik is vir onderhoud;

2.
’n persoon ten opsigte van wie die LID nie regtens vir onderhoud aanspreeklik is nie, indien so ’n persoon: 

2.1
na die mening van die TRUSTEES, ten tyde van die dood van die LID, in werklikheid van die LID afhanklik was vir onderhoud; of  

2.2
die GADE van die LID is; of

2.3
’n kind van die LID is, insluitend ’n kind wat na die dood van die LID gebore is, ’n aangenome kind of ’n kind wat buite-egtelik gebore is; 

3.
’n persoon ten opsigte van wie die LID wettiglik vir onderhoud aanspreeklik sou geword het as die LID nie gesterf het nie. 

(wysiging effektief vanaf 01/03/2009)

AFTREEDATUM beteken die gekose aftreedatum ingevolge REËL 1 van Deel 5. 

ALGEMENE VERGADERING beteken 'n vergadering van LEDE wat belê word ooreenkomstig hierdie REëLS.

EENHEDE is die beleggings wat deur die FONDS namens die LEDE gehou word.

FINANSIëLE JAAR beteken die tydperk van 1 Januarie in een jaar tot 31 Desember van daardie jaar.

FONDS beteken die Persoonlike Portefeuljes Uittredingannuïteitsfonds soos vervat in hierdie REËLS.

INKOMSTEBELASTINGWET beteken die Inkomstebelastingwet, 1962 (soos gewysig).

KOMMISSARIS beteken die Kommissaris van die Suid-Afrikaanse Inkomstediens. 

LID beteken enige persoon wat as 'n LID van die FONDS toegelaat is ingevolge hierdie REËLS, en wat voortgaan om 'n LID te wees ingevolge hierdie REËLS.

ONAFHANKLIKE TRUSTEE beteken 'n TRUSTEE wat nie: 

· 'n werknemer van die FONDS, die VERSEKERAAR of die ADMINISTRATEUR is nie;

· deur die FONDS, VERSEKERAAR of die ADMINISTRATEUR beheer word nie;

· in gesamentlike beheer met die VERSEKERAAR van die FONDS is nie en nie enige ander dienste aan die FONDS of die VERSEKERAAR lewer nie.

*ONOPGEëISTE VOORDELE beteken:

(a)
enige voordeel, wat nie deur ‘n fonds aan ‘n lid, voormalige lid of benoemde binne 24 maande van die datum waarop dit in terme van die reëls van die fonds regtens verskuldig en betaalbaar is, betaal is nie; of
(b)
enige voordeel wat onopgeëis of onbetaalbaar aan ‘n lid, voormalige lid of benoemde gebly het wanneer ‘n fonds aansoek doen vir kansellasie van registrasie in terme van artikel 27 van die WET of waar die likwidateur tevrede is dat voordele onopgeëis of onbetaalbaar bly, uitgesluit:
(aa)
‘n voordeel  wat oorgedra word as deel van ‘n oordrag van besigheid in terme van artikel 14, waar ‘n annuiteit vir ‘n pensioenaris of andersins aangekoop word in terme van die WET; of
(bb)
‘n doodsvoordeel betaalbaar aan ‘n benoemde in terme van artikel 37C van die WET wat nie binne 24 maande vanaf die datum van die dood van die lid of sodanige langer periode soos redelik aanvaar word deur die raad van die FONDS betaal word nie.
(wysiging effektief vanaf 01/03/2009)
REËLS beteken die REËLS soos van tyd tot tyd gewysig en soos geregistreer ingevolge die WET en vir inkomstebelastingdoeleindes goedgekeur ingevolge die bepalings van die INKOMSTEBELASTINGWET. 

REGISTRATEUR beteken die Registrateur van Penisoenfondse soos aangestel ingevolge die WET.

TRUSTEES beteken die TRUSTEES van die FONDS van tyd tot tyd ingevolge die REËLS.

VERSEKERAAR beteken ‘n lewensversekeraar wat geregistreer is om langtermynversekeringsbesigheid te bedryf kragtens die Langtermynver-sekeringswet, 1998.

WET beteken die Wet op Pensioenfondse, 1956 (soos gewysig) en die regulasies wat ingevolge daarvan uitgevaardig is.

DEEL 3 : LIDMAATSKAP
Aanvang van lidmaatskap
*1.
Enige persoon mag aansoek doen vir lidmaatskap van die FONDS en die TRUSTEES het die reg, binne hul uitsluitlike diskresie, om enige aansoek vir lidmaatskap te aanvaar of te weier.

*2.
Lidmaatskap van die FONDS neem in aanvang vanaf die datum waarop sodanige persoon in die voordele van die FONDS deel.

(wysigings effektief vanaf 01/03/2009)

Beëindiging van lidmaatskap
*3.
Lidmaatskap van die FONDS word beëindig wanneer:

3.1
die LID sterf;  of

3.2
die FONDS het ’n enkelbedrag onttrekkingsvoordeel ten opsigte van die LID betaal, soos bedoel in Deel 7A; of

3.3
die FONDS se totale verpligtings teenoor die LID na ’n ander  goedgekeurde uittredingannuïteitsfonds of geregistreerde versekeraar oorgedra is;
3.4
die LID se volle aftreevoordeel in kontant omgesit en as ‘n enkelbedrag aan die LID uitbetaal word of die volle aftreevoordeel gebruik word om vir die LID ‘n PENSION, soos in Deel 8 beoog, te koop; of

3.5
die FONDS het by aftrede ’n enkelbedragvoordeel aan die LID betaal en ‘n PENSIOEN vir die LID aangekoop, soos in Deel 8 bedoel.
(wysiging effektief vanaf 01/03/2009)
Risikovoordele  

3. 'n Kwalifiserende persoon wat ook lewensversekerings- en ongeskiktheidsvoordele verlang, kan versoek word om bewys van gesondheid en versekerbaarheid tot bevrediging van die VERSEKERAAR voor te lê, en indien nie bevredigend nie, kan die betrokke voordeel en enige verhoging daarvan afgewys word, of aanvaar word onderworpe aan spesiale voorwaardes en bepalings wat deur die VERSEKERAAR opgelê word. 

DEEL 4 : BYDRAES
Herhalende bydraes en oordragte
1.
Elke LID moet bydraes tot die FONDS lewer teen sodanige koers en met tussenpose soos met die TRUSTEES ooreengekom. 

*2.
'n LID moet te eniger tyd die reg hê om 'n bydrae tot die FONDS te lewer in die vorm van 'n enkelbedrag wat ontstaan uit 'n oordrag van sy regte in 'n goedgekeurde pensioenfonds,  goedgekeurde voorsorgfonds, goedgekeurde pensioen bewaringsfonds, goedgekeurde voorsorg bewaringsfonds of goedgekeurde uittredingannuïteitsfonds.  

(wysiging effektief vanaf 01/03/2012)
3.
'n LID se bydraes tot die FONDS sal staak by beëindiging van lidmaatskap of by 'n LID se vroeë besluit om bydraes te staak. 

Aanwending van bydraes 
4.
Elke LID se bydraes tot die FONDS moet deur die TRUSTEES in die bankrekening van die FONDS gedeponeer word, nie later nie as die dag waarop die bydraes deur die FONDS ontvang word, welke bydraes soos volg deur die TRUSTEES aangewend sal word: 

3.1 Om die TURSTEES sodanige fooie te betaal ten opsigte van die koste van bestuur van die FONDS teen 'n koers soos goedgekeur deur die TRUSTEES en enige ander koste vir belegging of administrasie wat ten opsigte van die FONDS gehef word.

3.2 Om, indien van toepassing, die VERSEKERAAR se risiko premie onder ‘n lewensversekeringspolis te betaal.

3.3 Om die balans aan te wend om in EENHEDE te belê vir die voordeel van die betrokke LEDE in ooreenstemming met die opdragte van die LEDE en ooreenkomstig die bepalings van die WET.

*5.1
Elke bydrae wat namens ‘n LID ontvang word vir belegging in EENHEDE met buitelandse blootstelling (hetsy direk of indirek) sal beperk word tot die toelating vir buitelandse portefeuljebelegging vir aftreefondse soos dit van tyd tot tyd deur die Departement van Valutabeheer van die Suid-Afrikaanse Reserwebank bepaal word, met dien verstande dat die FONDS nie ten tyde van die belegging die toelating vir buitelandse portefeuljebelegging oorskei nie.

(wysiging effektief vanaf 02/12/2003)
*5.2
Bydraes wat namens LEDE ontvang word, sal slegs in EENHEDE met buitelandse blootstelling belê word ooreenkomstig die opdragte deur sodanige LEDE, as die FONDS nie die toelating vir buitelandse portefeuljebelegging oorskrei nie.  Waar die FONDS die toelating vir buitelandse portefeuljebelegging oorskrei, sal die gedeelte van ‘n LID se bydrae wat vir belegging in EENHEDE met buitelandse blootstelling bestem is, nieteenstaande REëL 6, in ‘n AAA-beoordeelde geldmarkfonds belê word.

(wysiging effektief vanaf 02/12/2003)

*5.3
As die FONDS nie die toelating vir buitelandse portefeuljebelegging oorskrei nie, kan die Trustees, na goeddunke, ‘n individuele LID toelaat om die perk soos in REëL 5.1 hierbo uiteengesit, te oorskry.

(wysiging effektief vanaf 02/12/2003)

*6.
Die LID kan, na aanvanklike verkryging van EENHEDE, skriftelik en in sodanige vorm as wat die TRUSTEES mag vereis, aan die TRUSTEES opdrag gee om met sodanige EENHEDE te handel en die TRUSTEES sal streng ooreenkomstig sodanige opdrag handel, onderworpe aan die bepalings van die WET en REëL 5 hierbo.
(wysiging effektief vanaf 02/12/2003)

*7. 
Die TRUSTEES moet 'n rekord hou ten opsigte van elke individuele LID wat alle items van inkomste en uitgawe sal weerspieël met betrekking tot 'n LID se EENHEDE.  'n Afskrif van sodanige rekord sal op versoek aan LEDE beskikbaar wees. 

(wysiging effektief vanaf 02/12/2003)

DEEL 5 : AFTREEVOORDELE
Aftreedatum
*1.
‘n LID moet sy beplande AFTREEDATUM kies en aan die FONDS deurgee.  Voor bereiking van die beplande AFTREEDATUM, moet ‘n LID sy gekose AFTREEDATUM skriftelik aan die FONDS bevestig, by gebreke waarvan die LID se AFTREEDATUM uitgestel word totdat sy AFTREEDATUM skriftelik aan die FONDS bevestig is.  ‘n LID kan sy AFTREEDATUM verander deur die TRUSTEES redelike skriftelike kennis daarvan te gee.
(wysiging effektief vanaf 01/03/2009)

2.
Geen LID kan geregtig word op die betaling van 'n annuïteit:

*2.1
voor hy die ouderdom van 55 jaar bereik, behalwe in die geval waar ‘n LID die TRUSTEES oortuig dat, gebaseer op mediese bewyse, die LID permanent onbevoeg is om sy beroep voort te sit weens siekte, ongeluk, besering of onbevoegdheid weens geestelike en ligaamlike swakheid.

(wysiging effektief vanaf 01/03/2009
*2.2
geskrap  met effek vanaf 01/03/2009)
Voordeel by aftrede
*3.
'n LID se aftreevoordeel wanneer hy sy AFTREEDATUM bereik, is 'n annuïteit wat aangekoop word met die EENHEDE wat deur die FONDS gehou word ten opsigte van die LID.  Deur by die FONDS aansoek te doen voordat hy op die annuïteit geregtig word, kan die LID 'n deel van, maar nie meer as een derde nie, van die annuïteit in 'n enkelbedragbetaling neem.  Indien die waarde van die EENHEDE wat beskikbaar word ten opsigte van 'n LID minder is as of gelyk is aan die maksimum annuïteit wat ten volle gekommuteer kan word ingevolge statutêre maatreëls, moet die EENHEDE aan die LID gesedeer word.


Die waarde van die EENHEDE sal vasgestel word sodra die LID skriftelik die AFTREEDATUM wat op die aansoekvorm aangedui word, bevestig.  Enige risiko as gevolg van ‘n beweging van die markte tussen die AFTREEDATUM wat op die aansoekvorm aangedui is en die datum waarop die FONDS volledige skriftelike bevestiging (met besonderhede wat deur die ADMINISTRATEUR vereis word) van die LID se AFTREEDATUM ontvang, sal deur die LID gedra word.

(wysigings effektief vanaf 30/05/2001)

4.
'n LID moet die FONDS ten minste 30 (dertig) dae voor sy AFTREEDATUM skriftelik in kennis stel van sy keuse met betrekking tot die voordeel wat ingevolge hierdie Deel betaal moet word.

DEEL 6 : DOODSVOORDELE
Voordeel betaalbaar by sterfte voor aftrede

1.
Indien 'n LID te sterwe kom voordat hy geregtig word op 'n aftreevoordeel ingevolge Deel 5:

1.1 word die EENHEDE wat ten opsigte van die LID gehou word en wat nie in ‘n geldmarkfonds is nie outomaties deur die FONDS na ‘n geldmarkfonds oorgeplaas op die datum waarop die FONDS kennis kry van die LID se dood.  Indien ‘n LID egter voor sy dood die FONDS skriftelik opdrag gegee het om nie die EENHEDE wat die FONDS namens hom hou na ‘n geldmarkfonds oor te plaas nie sal die FONDS die LID se opdrag gestand doen;

*1.2
sal die genomineerde of AFHANKLIKE geregtig word op ‘n annuiteit soos bedoel in Deel 8.  Op versoek van die AFHANKLIKE of genomineerde, kan die annuiteit by enige geregistreerde VERSEKERAAR aangekoop word met die AFHANKLIKE of genomineerde as die eienaar van die annuiteit.  Tot die mate soos deur huidige wetgewing toegelaat kan die onderliggende waarde van die doodsvoordele gekommuteer word.

(wysiging effektief vanaf 01/03/2009)
DEEL 7 : ONGESKIKTHEIDSVOORDELE
Voordeel betaalbaar by ongeskiktheid
*1. 
Indien die TRUSTEES op grond van mediese inligting tevrede is dat 'n LID permanent ongeskik geraak het om sy beroep voort te sit weens ‘n liggaamlike- of geestesgebrek voordat hy die ouderdom van 55 jaar bereik het of sodanige datum as wat deur die wet bepaal word, is sodanige LID geregtig op 'n annuïteit wat met sy EENHEDE verkry word; met dien verstande dat die LID die opsie sal hê om sodanige annuïteit te kommuteer en nie meer as een derde van die waarde van sy EENHEDE te ontvang of sodanige ander bedrag as wat wetlik toelaatbaar is, in die vorm van 'n enkelbedrag. 

(wysiging effektief vanaf 11/05/2006)

DEEL 7A : ONTTREKKINGSVOORDEEL
*‘n LID sal geregtig wees op die betaling van ‘n enkelbedrag voordeel (soos bedoel in paragraaf 2(b)(ii) van die Tweede Bylae tot die Inkomstebelastingwet, 1962) waar sodanige LID vanaf die Republiek ge-emigreer het en sodanige emigrasie word deur die Suid-Afrikaanse Reserwebank erken vir doeleindes van valutabeheer.

(wysiging effektief vanaf 01/03/2009)
DEEL 8 : BETALING VAN ANNUïTEIT
1. Sodra ‘n LID, AFHANKLIKE of genomineerde in terme van die REëLS geregtig word op ‘n annuïteit, wend die TRUSTEES die relevante EENHEDE (of, indien van toepassing die balans daarvan na kommutasie) aan om ‘n annuïteit by ‘n VERSEKERAAR van die LID, AFHANKLIKE of genomineerde se keuse te koop met die betrokke persoon as eienaar.

2. Die FONDS se aanspreeklikheid is beperk tot die aangaan van ‘n kontrak met die VERSEKERAAR vir die betaling van die annuïteit regstreeks aan die LID, AFHANKLIKE of genomineerde.

3. Sodra die FONDS die EENHEDE aangewend het soos bedoel in Deel 8, REëL 1 en, indien van toepassing, ‘n voordeel direk aan die LID, AFHANKLIKE of genomineerde betaal het, sal die FONDS geen verdere verpligtinge teenoor enige van bogenoemde persone meer hê nie.

4. ‘n Annuïteit wat aan die LID betaalbaar is:

4.1 moet ten minste tot die dood van die LID betaal word;

4.2 moet nie-kommuteerbaar (behalwe soos beoog in Deel 5, REëL 3) en nie-afkoopbaar wees;

4.3 mag nie oorgedra, toegewys, verminder, verpand of vervreem word deur skuldeisers soos bedoel deur die bepalings van artikel 37A en 37B van die WET.

DEEL 9 : WERKING EN BESTUUR VAN DIE FONDS
Werking van die Fonds
*1.
Die TRUSTEES moet die voordele wat namens LEDE ontvang word in EENHEDE belê volgens die instruksies van die LID en die LID aanvaar die beleggingsrisiko's wat met sy besluit gepaard gaan. 


Die ADMINISTRATEUR en die FONDS behou die reg om alle beleggingsinstruksies ten opsigte van beleggingsfondse, insluitend beleggingsfondse met buitelandse blootstelling, wat vir nuwe besigheid gesluit is in ‘n AAA gegradeerde geldmarkfonds te plaas.


Die EENHEDE wat op hierdie wyse aangekoop word, moet deur die ADMINISTRATEUR geadministreer word.

(wysiging effektief vanaf 22/03/2006)

*1A
Die TRUSTEES mag die EENHEDE, dienooreenkomstig die instruksies van die LID, aan derde partye leen.  Die LID aanvaar die risiko’s wat gepaardgaan met sy instruksies.

(wysiging effektief vanaf 07/07/2000)

*2.
Die FONDS is die eienaar van enige EENHEDE wat op hierdie wyse deur die TRUSTEES aangekoop en geadministreer word ingevolge REëL 1 hierbo.   Geen beleggings of bates wat aan die FONDS behoort, sal in die naam van 'n individuele LID of liggaam van LEDE vestig nie en sal altyd geag word die eiendom van die FONDS te bly.  Alle titelaktes met betrekking tot EENHEDE moet in die naam van die FONDS geregistreer word.  Die genoemde dokumente moet in veilige bewaring gehou word by die geregistreerde kantoor van die FONDS of by 'n bankinstansie soos besluit deur die TRUSTEES.


Die koste verbonde aan die LID se beleggingskeuse, administrasiefooi betaalbaar aan die ADMINISTRATEUR en enige belasting en heffings met betrekking tot die beleggings, sal verhaal word vanaf die LID se individuele fondswaarde.  Die ADMINISTRATEUR mag die administrasiefooie van tyd tot tyd wysig.

(wysiging effektief vanaf 11/05/2006)

Algemene magte en pligte van Trustees
3.
Die TRUSTEES en hul gemagtigdes moet verplig word en bevoeg wees om al die handelinge uit te voer wat nodig is of gepaard gaan met die uitvoering van die doelstellings van die FONDS; maar geen handeling van die TRUSTEES mag teenstrydig wees met die bepalings van die REËLS nie.

Aanstelling en aftrede van Trustees
4.
Die minimum aantal TRUSTEES te eniger tyd moet vier wees, van wie een 'n ONAFHANKLIKE TRUSTEE moet wees.  Die ONAFHANKLIKE TRUSTEE moet genomineer word deur die ander TRUSTEES.  Wanneer 'n TRUSTEE uit sy amp tree, moet sy opvolger benoem word deur die oorblywende TRUSTEES.

5.
'n TRUSTEE of plaasvervanger se dienstermyn loop ten einde:

5.1
indien hy te sterwe kom of hy bedank en die ander TRUSTEES skriftelik  hiervan kennis gee; of

5.2
indien hy onbevoeg word om 'n direkteur van 'n maatskappy te wees ingevolge die Maatskappywet, 1973; of 

5.3
indien die ander TRUSTEES, nadat hy skriftelik in kennis gestel is, hom uit sy amp ontslaan;  of

5.4
na verloop van vyf jaar van die datum van aanstelling in die pos. 


'n TRUSTEE wie se ampstermyn na vyf jaar ten einde loop, kan heraangestel word indien hy gewillig is en andersins bevoeg is om in die amp aan te bly.

6.
Indien 'n TRUSTEE tydelik onbevoeg is om sy pligte as TRUSTEE na te kom, moet hy 'n plaasvervanger aanstel om in sy plek op te tree.  Die aanstelling is onderworpe aan die goedkeuring van die ander TRUSTEES. Indien die plaasvervanger afwesig is, mag die oorblywende TRUSTEES 'n tydelike TRUSTEE aanstel om waar te neem tydens die tydperk van afwesigheid van 'n TRUSTEE en sy afgevaardigde. Indien daar op enige tydstip geen TRUSTEES is nie, moet die VERSEKERAAR nuwe TRUSTEES aanstel.

Prosedures van Trustees
*7.
Die TRUSTEES sal van tyd tot tyd vergader, ten minste vier keer ‘n jaar, om die besigheid van die FONDS te bespreek en te reguleer.  Kennis sal ten minste vyftien dae voor ‘n vergadering aan al die TRUSTEES gegee word.  Indien al die TRUSTEES daartoe toestem, kan die kennis periode laat vaar word.  Vier TRUSTEES vorm ‘n kworum.  Die kworum moet die ONAFHANKLIKE TRUSTEE inlsuit.  Die TRUSTEES stel vanuit sy eie geledere ‘n voorsitter en onder-voorsitter aan by die eerste vergadering nadat enige van daardie poste vakant raak.  ‘n TRUSTEE wie as voorsitter of onder-voorsitter aangestel is dien in daardie hoedanigheid tot die eerste TRUSTEE vergadering na verstryking van een jaar sedert sy aanstelling in daardie hoedanigheid of totdat sy termyn as TRUSTEE verstryk, watter ookal eerste gebeur.  Tydens daardie vergadering sal die TRUSTEES ‘n nuwe voorsitter en onder-voorsitter of beide aanstel.  ‘n Ampsbekleder kan homself beskikbaar stel vir herverkiesing.


Indien die voorsitter tydelik nie beskikbaar is om enige van sy pligte uit te voer nie, sal die onder-voorsitter daardie pligte verrig.  Tydens elke vergadering sal alle sake vir bespreking tot stemming gebring word en die meerderheid stem sal bindend wees.  In die geval van gelyke verdeling sal die voorsitter tydelik ‘n beslissende stem hê bo en behalwe sy gewone stem.  Notule sal gehou word van alle vergaderings.

(wysiging effektief vanaf 01/03/2009)

*7A
‘n Skriftelike besluit wat deur al die TRUSTEES onderteken word, of ‘n besluit wat per elektroniese pos aan al die TRUSTEES gestuur is en deur hulle bekragtig word, sal net so geldig wees as ‘n besluit wat by ‘n vergadering van die TRUSTEES aanvaar word.

(wysiging effektief vanaf 30/05/2001)

8.
Alle dokumente met betrekking tot die FONDS en wat namens die FONDS onderteken moet word, moet onderteken word deur 'n persoon wat deur die TRUSTEES aangestel word.

9. Die TRUSTEES mag regulasies neerlê met betrekking tot die prosedures van die TRUSTEES wat nie in teenstelling met die REËLS mag wees nie.

Persoonlike aanspreekliheid
10.
Die TRUSTEES en diegene wat van hulle opdrag ontvang, sal nie persoonlik aanspreeklik wees vir enige verlies wat die WERKGEWER, LEDE of hul AFHANKLIKES as gevolg van hul optrede ly nie, met dien verstande dat die optrede in ooreenstemming met die bepalings van die REËLS is en die verlies nie ontstaan het weens hul nalatigheid, oneerlikheid of bedrog nie. 

Vrywaring teen verlies
11.
Die TRUSTEES moet maniere vind om die FONDS te beskerm teen verlies weens bedrog of oneerlikheid van enigiemand wat geld van die FONDS ontvang of in bewaring hou.

Uitgawes van Trustees
12.
Alle uitgawes wat deur die TRUSTEES aangegaan word met betrekking tot die beheer en bestuur van die FONDS moet deur die  ADMINISTRATEUR betaal word.

13.
Geen vergoeding is deur die FONDS aan die TRUSTEES betaalbaar anders as die ONAFHANKLIKE TRUSTEE vir dienste wat hulle aan die FONDS gelewer het in hul hoedanigheid as TRUSTEES nie.  Die TRUSTEES sal van tyd tot tyd besluit oor regverdige vergoeding vir die ONAFHANKLIKE TRUSTEE.

Direkte betaling van voordele deur die Administrateur en die Versekeraar
14.
Die TRUSTEES moet toesien dat voordele wat ingevolge die REËLS betaalbaar is, regstreeks aan hierdie LEDE en ander begunstigdes betaal word deur die ADMINISTRATEUR ten opsigte van enkelbedragbetalings, en die VERSEKERAAR ten opsigte van annuïteite, soos deur die TRUSTEES bepaal ingevolge die REËLS. 

Finansiële rekords, ouditering en waardering
15.
Die TRUSTEES moet toesien dat sodanige finansiële rekords en state as wat ingevolge enige toepaslike wet verlang word, in stand gehou en voorberei word ten opsigte van elke BOEKJAAR van die FONDS.

16. Die TRUSTEES moet ouditeure vir die FONDS aanstel (en kan hulle verwyder) en moet toesien dat die finansiële jaarstate van die FONDS deur sodanige ouditeure geouditeer word.


Die ouditeure moet toegang hê tot alle boeke, rekeninge, bewyse en ander dokumente met betrekking tot die FONDS en moet die resultaat van elke oudit in die vorm van 'n balansstaat sertifiseer aan die einde van elke BOEKJAAR.

17.
Die TRUSTEES moet 'n waardeerder vir die FONDS aanstel soos beoog in die WET (of kan hom verwyder).

Hoofbeampte 
*18.
Die TRUSTEES stel ingevolge die WET ’n hoofbeampte aan op sodanige terme en voorwaardes as wat hy nodig mag ag en kan sodanige aanstelling te eniger tyd terugtrek en ’n ander aanstelling in die plek daarvan maak, en die Registrateur moet binne 30 dae na sodanige aanstellings daarvan in kennis gestel word. 


As die hoofbeampte vir langer as 30 dae nie sy pligte kan nakom nie, stel die TRUSTEES’n plaasvervanger aan om sy plek in te neem en die hoofbeampte se pligte na te kom terwyl hy onbevoeg is, en die TRUSTEES moet die Registrateur van die plaasvervanger se naam in kennis stel.  


Die hoofbeampte of iemand deur hom daartoe gemagtig, teken alle dokumente namens die FONDS, op voorwaarde dat dokumente wat aan die Registrateur voorgelê word, geteken word in ooreenstemming met die voorskrifte van die WET en verrig alle ander funksies wat deur wetgewing van hom vereis word. 


Die HOOFBEAMPTE delegeer sy pligte aan ’n ander bekwame persoon vir die tydperk wat hy nie beskikbaar is om sy pligte na te kom nie. 

(wysiging effektief vanaf 01/03/2009)

Bankrekening
19.
Die TRUSTEES moet 'n bankrekening in die naam van die FONDS open. 

DEEL 10 : ALLERLEI BEPALINGS
Betaalwyse van voordele
1.
Indien 'n voordeel betaalbaar word ingevolge die REËLS en die REëLS nie elders vereis dat die voordeel in die vorm van 'n enkelbedrag of 'n annuïteit betaal word nie, moet die FONDS, ondanks enige bepaling tot die teendeel, 'n ooreenkoms met die LID, AFHANKLIKE of benoemde aangaan met betrekking tot die vorm daarvan, hetsy 'n enkelbedrag of 'n annuïteit waarin die voordeel betaal moet word.


Indien geen ooreenkoms binne drie maande bereik word nie, moet die TRUSTEES besluit of die voordeel deur middel van 'n enkelbedrag of 'n annuïteit betaal moet word.  

Aan wie voordele betaal word: Spesiale bepalings
2.
Indien die FONDS dit regverdig beskou, op grond van spesifieke omstandighede, kan die FONDS die voordele wat aan 'n LID betaalbaar is ingevolge die REëLS, aan die LID se AFHANKLIKES betaal. 

3.
Onderworpe aan die voorskrifte wat deur die FONDS neergelê word, kan 'n LID skriftelik 'n persoon aanwys (en sodanige aanwysing skriftelik herroep) om die voordele by sy dood te ontvang.

4.
Die voordele betaalbaar aan die AFHANKLIKES van 'n oorlede LID ingevolge die bepalings wat elders in die REËLS vervat word, moet ondanks daardie bepalings, soos volg deur die FONDS betaal word:

4.1
Indien die FONDS binne twaalf maande na die dood van die LID bewus word van of 'n AFHANKLIKE of AFHANKLIKES van die LID opspoor, moet die voordeel onderworpe aan REëL 4.3 hieronder, betaal word aan sodanige AFHANKLIKE of, indien die TRUSTEES dit regverdig ag, aan een van sodanige AFHANKLIKES of in verhouding aan sommige van of al sodanige AFHANKLIKES.

4.2
Indien die FONDS nie bewus word van of geen AFHANKLIKE van die LID kan opspoor binne twaalf maande na die dood van die LID nie, en die LID skriftelik 'n benoemde aan die FONDS aangewys het wat nie 'n AFHANKLIKE van die LID is nie, om die voordeel of sodanige deel van die voordeel te ontvang soos skriftelik deur die LID gespesifiseer aan die FONDS, moet die voordeel of sodanige deel van die voordeel aan sodanige benoemde betaal word, met dien verstande dat waar die gemiddelde bedrag van die skuld in die boedel van die LID die gemiddelde bedrag van die bates in sy boedel oorskry, soveel van die voordeel as wat gelyk is aan die verskil tussen sodanige gemiddelde bedrag van skuld en sodanige gemiddelde bedrag van bates betaal moet word aan die boedel en die balans van sodanige voordeel of die balans van sodanige deel van die voordeel soos skriftelik gespesifiseer deur die LID aan die FONDS, aan die benoemde.

4.3
Indien 'n LID 'n AFHANKLIKE het en die LID ook skriftelik aan die  FONDS te kenne gegee het dat 'n benoemde die voordeel of sodanige deel van die voordeel moet ontvang as wat skriftelik deur die LID aan die  FONDS gespesifiseer is, moet die FONDS binne twaalf maande van die dood van sodanige LID die voordeel of sodanige deel daarvan betaal aan sodanige AFHANKLIKE of benoemde in sodanige dele as wat die TRUSTEES regverdig ag.

4.4
Indien die FONDS nie bewus word van of geen AFHANKLIKE van die LID kan opspoor binne twaalf maande na die dood van die LID nie en indien die LID nie 'n benoemde aangewys het nie of die LID het 'n benoemde skriftelik aangewys by die FONDS om 'n deel van die voordeel te ontvang, moet die voordeel of die oorblywende deel van die voordeel na betaling aan die aangewese benoemde, aan die boedel van die LID betaal word of, indien geen inventaris ten opsigte van die  LID deur die Meester van die Hooggeregshof ontvang is ingevolge artikel 9 van die Boedelwet, 1965, nie, aan die Voogdyfonds.

*5.
Enige betalings aan ‘n persoon in terme van die REëLS, kan vir die voordeel van sodanige persoon gedoen word:

*5.1
aan ‘n trustee soos bedoel in die Wet op die Beheer oor Trustgoed,1988, genomineer deur:

· die lid;

· ‘n meerderjarige afhanklike of genomineerde; of
· ‘n persoon erken deur wetgewing of aangestel deur ‘n hof as die persoon verantwoordelik vir die bestuur van die sake of voldoening van die daaglikse sorg behoeftes van ‘n minderjarige afhanklike of benoemde, of ‘n meerderjarige afhanklike of genomineerder wie nie in staat is om sy of haar sake te bestuur of te voldoen aan sy of haar daaglikse sorg behoeftes nie;
*5.2
‘n persoon erken deur wetgewing of aangestel deur ‘n hof as die persoon verantwoordelik vir die bestuur van die sake of voldoening aan die daaglikse sorg behoeftes van ‘n afhanklike of benoemde; of
*5.3
‘n begunstigde fonds geregistreer in terme van die WET.

(wysigings effektief vanaf 01/03/2009)

6.
Die FONDS mag te eniger tyd sy besluit wysig om 'n betaling aan 'n spesifieke persoon te doen en indien 'n persoon, anders as 'n LID, aan wie betaling ingevolge die REËLS gedoen is te sterwe kom of die betaling van die voordeel aan hom afgehandel is, kan die FONDS, volgens sy diskresie, die voordeel aan die boedel van sodanige persoon of aan 'n ander AFHANKLIKE betaal.

Onvervreembare voordele
7.
Behalwe na die mate wat toegelaat word deur die REËLS, die INKOMSTEBELASTINGWET, en die Wet op Onderhoud, 1998, mag geen  voordeel waarvoor in die REËLS voorsiening gemaak word (insluitend 'n annuïteit wat deur die FONDS by 'n VERSEKERAAR vir 'n LID aangekoop is of sal word), of die reg op so 'n voordeel, of die reg ten opsigte van bydraes wat gemaak is deur of namens 'n LID, verminder, oorgedra of andersins gesedeer word, of verpand of vervreem word, of onderwerp word aan beslagneming of enige vorm van eksekusie ingevolge 'n uitspraak of hofbevel, of in die mate van nie meer as drie duisend rand per jaar, in ag geneem word in die beoordeling van 'n debiteur se finansiële posisie ingevolge artikel 65 van die Wet op Landdroshowe, 1944 nie, en indien die betrokke LID of begunstigde probeer om sodanige voordeel of reg oor te dra of andersins te sedeer of te verpand of te vervreem, kan die FONDS die betaling daarvan weerhou of opskort;  met dien verstande dat die FONDS enige sodanige voordeel of enige voordeel na aanleiding van sodanige bydraes, of deel daarvan, mag betaal aan een of meer van die AFHANKLIKES of die LID or begunstigde of aan 'n voog of trustee vir die voordeel van sodanige AFHANKLIKE of AFHANKLIKES gedurende sodanige tydperk soos bepaal word.

8.
Indien die boedel van enige persoon wat op 'n voordeel geregtig is wat ingevolge die REËLS betaalbaar is, gesekwestreer word of afgekoop word, sal sodanige voordeel geag word om nie deel te vorm van die bates in die insolvente boedel van daardie persoon nie en mag op geen manier deur die trustee vervreem of aangewend word in sy insolvente boedel of deur sy skuldeisers nie.

9.
Enige voordeel wat deur die FONDS betaalbaar is met betrekking tot 'n gestorwe LID, moet nie deel vorm van die bates in die boedel van sodanige LID nie.

Geldeenheid
10. Alle bedrae betaalbaar aan of deur die FONDS ingevolge die REËLS sal betaalbaar wees in die wettige betaalmiddel van die Republiek van Suid-Afrika. 

Oordragte van of na ander fondse
11.
Die FONDS, in konsultasie met ander fondse, voordele kan ontvang van of oordra aan daardie fondse op die voorwaardes wat deur die FONDS bepaal word.

Bewys van eise
12.
Die FONDS sal nie verplig wees om enige voordeel toe te staan tensy hy tevrede is met betrekking tot die LID se ouderdom en met betrekking tot enige ander omstandighede wat as relevant beskou word vir die voordeel en waarvoor bewys of inligting verlang word nie. 

Onopgeëiste voordele
*13.
Enige onopgeëiste voordele bly in die FONDS totdat die LID of AFHANKLIKE opgespoor is. 

(wysiging effektief vanaf 01/03/2009)
Bindende mag van die Reëls
14.
Die REËLS is bindend vir die LEDE, die FONDS en sy amptenare en enigeen wat 'n eis instel ingevolge die REËLS of enigeen ten opsigte van wie 'n eis ontstaan uit die voorgenoemde eis. 

Vertolking van Reëls en geskille
15.
In 'n geskil met betrekking tot die vertolking van die REËLS of die administrasie van die FONDS, moet die klaer sy klag skriftelik aan die  FONDS voorlê.  Binne dertig dae na ontvangs van die klag, moet die FONDS skriftelik antwoord.  Indien die klaer nie tevrede is met die FONDS se antwoord nie en die klag is 'n klag soos omskryf in die WET, kan die klaer die klag aan die Beregter van Aftreefondse voorlê.  

Insae in en afskrifte van dokumente van die Fonds
16.
Die REËLS en die jongste finansiële state van die FONDS moet op enige redelike tydstip ter insae lê vir LEDE en hulle mag, teen 'n fooi soos bepaal deur die FONDS, kopieë van die REËLS ontvang.

Ontbinding van die Fonds
17. Die TRUSTEES, in konsultasie met die ADMINISTRATEUR, kan te eniger tyd die FONDS vir nuwe LEDE sluit of die FONDS ontbind.

18.
Die TRUSTEES moet die LEDE kennis gee van hul voorneme om die FONDS te ontbind. Die TRUSTEES moet 'n likwidateur aanstel, welke aanstelling onderworpe sal wees aan die goedkeuring van die Registrateur van Pensioenfondse, en die tydperk van likwidasie sal beskou word as beginnende van die datum van sodanige goedkeuring. 

19.
Gedurende sodanige likwidasie sal die bepalings van die WET steeds van toepassing wees op die FONDS asof die likwidateur die TRUSTEES is.

20.
Die likwidateur moet so gou moontlik die voorlopige rekeninge wat volgens regulasie voorgeskryf word, by die Registrateur van Pensioenfondse indien, deur hom onderteken en gesertifiseer as korrek, wat die bates en laste van die FONDS toon by die aanvang van die likwidasie en die voorgestelde manier vir die realisering van die bates en om die verpligtinge na te kom, insluitend enige verpligtinge en voorwaardelike verpligtinge aan of ten opsigte van LEDE.


In aflossing van die verpligtinge en voorwaardelike verpligtinge aan of ten opsigte van LEDE sal volle erkenning gegee word aan die volgende:

20.1
die regte en redelike voordeelverwagtinge van die betrokke persone;

20.2
bykomende voordele waarvan die betaling deur die FONDS 'n gevestigde gebruik geword het. 

Wysiging van die Reëls
21.
Die TRUSTEES, in konsultasie met die ADMINISTRATEUR, mag die REËLS te eniger tyd wysig, met dien verstande dat:

21.1
die goedkeuring van die Kommissaris vir die Suid-Afrikaanse Inkomstediens en die Registrateur van Pensioenfondse verkry word; en

21.2
die wysiging nie strydig met die WET is nie.

22.
Die FONDS moet reël dat die REGISTRATEUR en die KOMMISSARIS in kennis gestel word van elke wysiging van die REËLS.

Sub-komitees
*23.1
Die TRUSTEES mag, indien en wanneer nodig, sub-komitees aanstel om hom te adviseer en by te staan in sake met betrekking tot die FONDS.  Die samestelling van sodanige sub-komitees en hul opdrag en ander voorwaardes sal deur die raad besluit word.

*23.2
Vir doeleindes van interpretasie van die REëLS, sal dit geag word dat wanneer ‘n bepaling in daardie REëLS die raad bemagtig om ‘n funksie of diens te verrig, die raad die mag in terme van hierdie REëL mag delegeer, tensy dit duidelik is uit die beherende REëL dat die mag of diens nie gedelegeer kan word nie.

*23.3
Die besluit van enige sub-komitee aan wie sodanige mag of plig aan gedelegeer word sal, tensy die TRUSTEES aandui dat dit na hulle verwys moet word vir bekragtiging, as ‘n besluit van die raad beskou word.

(wysigings effektief vanaf 01/03/2009)

